
Nastavni predmet Tehnologija zanimanja se podučava u okviru srednjoškolskog stručnog obrazovanja, koje je 
specifično usmjereno na sticanje znanja, praktičnih vještina i kompetencija za rad u automobilskoj industriji, 
tj. proizvodnji ili servisnoj djelatnosti, konkretno u oblasti autolimarije. Ovaj nastavni predmet se izučava u 
srednjoj školi za stručno obrazovanje i obuku. Tehnologija zanimanja Autolimar/Autolakirer predstavlja dio 
specijalizovanog obrazovnog programa iz oblasti tehničke i stručne edukacije.  

Znanja stečena kroz ovaj nastavni predmet pružaju budućim autolimarima i autolakirerima sveobuhvatnu 
stručnu osnovu za kvalitetno obavljanje radnih zadataka, s naglaskom na sigurnost, estetiku, dizajn te ekološku 
i društvenu odgovornost. Učenici tokom nastave stiču tehničke, praktične, radne i profesionalne vještine te 
razvijaju i usvajaju vrijednosti poput preciznosti, odgovornosti, tačnosti, sigurnosti, radnih navika, timskog 
rada, kreativnosti i ekološke svijesti što im omogućava pristup društvenim i ekonomskim profesionalnim 
prilikama. Također doprinosi razvoju ključnih kompetecija koje podržavaju razvoj ne samo tehničih i  stručnh 
znanja već i razvoj digitalnih i socio-emocionalnih kompetencija kroz timski rad i podjelu poslova. Poseban 
naglasak stavljen je na promovisanje ekološke odgovornosti i održivog razvoja, čime se učenici pripremaju za 
savremene izazove u struci i širem društvenom kontekstu. 

Povezanost nastavnog predmeta Tehnologija zanimanja s ostalim nastavnim predmetima omogućava 
učenicima integraciju znanja i vještina iz različitih dijelova obrazovnog programa. Posebno je važno ostvariti 
potpunu sinergiju s Praktičnom nastavom i obavljanjem poslova u okviru zanimanja autolimar/autolakirer. 
Osim toga, ovaj nastavni predmet se povezuje s drugim nastavnim predmetima, poput: Matematika u struci 
(izračunavanje površina i utroška materijala, matematički proračuni), Poduzetništvo (organizacija i planiranje 
rada u autolimarskim/autolakirerskim radionicama i servisima), Hemija u struci (hemiske osobine materijala, 
boja i lakova), Engleskog jezika (prevođenje uputstava i korištenje međunarodnih standarda), Crtanja s 
osnovama bojenja (estetika), te nastavnim predmetima iz tehničkog i društvenog odgojno-obrazovnog 
područja. Ovakva korelacija doprinosi cjelovitom usvajanju odgojno-obrazovnih ishoda i doprinosi 
sveobuhvatnom razvoju učenika i njihovoj spremnosti za profesionalne izazove. 

 

 

 

 

 

 

 

 

 

 

 

 

 

       PK1 – Opis predmeta 

Učenici će, sticanjem znanja, vještina i radnih navika, ostvariti sljedeće ciljeve za uspješno i samostalno 

obavljanje poslova u zanimanju autolimar/autolakirer, uz pridržavanje svih standarda sigurnosti i kvaliteta: 

 Razvijanje tehničkih i praktičnih znanja i vještina kroz saradnju i timski rad, primjenjujući stečeno 

znanje u realnim situacijama. Upoznat će se s različitim vrstama materijala i njihovim svojstvima, te s 

konstrukcijom i funkcijom elemenata autolimarije. Također, učenici će steći vještine razumijevanja i 

korištenja tehničkih crteža i dokumentacije vezane za karoserijske radove, kao i upotrebe digitalnih 

alata za procjenu štete, planiranje popravki, miješanje boja i određivanje nijansi. 

 Razvijanje praktičnih vještina u rukovanju naprednim alatima različitih namjena, prilagođavajući ih 

specifičnim zahtjevima obrade različitih materijala. Kroz primjenu savremenih tehnika i postupaka, 

učenici će steći preciznost, sigurnost i efikasnost u radu. Razumijevanje principa rada i pravilne 

upotrebe alata omogućit će im optimizaciju procesa obrade, povećanje produktivnosti i unapređenje 

kvaliteta završne obrade. 

 Razvijanje ekološke svijest i primjena u svakodnevnom životu kroz odgovorno upravljanje otpadom, 

reciklažom materijala i korištenjem ekološki prihvatljivih proizvoda. Usvajanjem održivih praksi i 

principa energetske efikasnosti, učenici će doprinijeti zaštiti okoliša i dugoročnoj održivosti.  

 

 

 

 

 

 

 

 

 

 

 

 

 

 

 

 

 

 

PK2 – Ciljevi učenja i podučavanja 

PK3 – Oblasna struktura predmetnog 
kurikuluma 

OBLAST A: Analiza, planiranje i organizacija  rada 
OBLAST B: Operativni poslovi  
OBLAST C: Zaštita zdravlja i životne okoline 
 
OBLAST A: Analiza, planiranje i organizacija  rada 
Kroz nastavni predmet Tehnologija zanimanja, potrebno je osposobiti učenike da rješavaju razne vrste 

zadataka, te pronalaze inovativna i kreativna rješenja, koristeći znanja koja posjeduju i učinkovito 

primjenjuju tehničko-tehnološke dokumente, kataloge i uputstva o sastavu pojedinih sklopova na 

vozilu.    

Učenici kroz planiranje rada usvajaju znanja o raspoređivanju poslova, prije svega istraživanja i 

razvrstavanja  šteta na vozilu,  zatim određivanju redosljeda popravki, odabira i pripreme alata i uređaja 

za ispitivanje i mjerenje. Nakon pažljivog razmatranja, učenik kritički odabire odgovarajuću digitalnu 

tehnologiju i programe iz oblasti autotehnike za primjenu u svom radu. 

Ključno je da učenici postanu svjesni važnosti organizacije rada i kvaliteta usluga, koji predstavljaju 
najvažnije faktore za optimizaciju rada u servisima, što doprinosi visokom zadovoljstvu kupaca. 
Također, potrebno je osposobiti učenike za struktuiranje radnih zadataka i određivanje odgovornosti 
unutar tima, kako bi se osigurala efikasnost i produktivnost. Prilikom organizacije rada primjenjuju se 
usvojena znanja o utrošku vremena, materijala i energije. 

 

OBLAST B: Operativni poslovi  
 
Operativni poslovi u okviru nastavnog predmeta Tehnologija zanimanja obuhvataju sve aktivnosti i 
procese, koje učenici usvajaju kako bi stekli potrebna znanja i vještine za efikasno funkcionisanje 
autoservisa za popravku i održavanje vozila. Tokom nastave, učenici se upoznaju s osnovnim 
konstrukcijama, dimenzijama i mjerama okvira i karoserije. Usvajaju znanja o glavnim elementima 
karoserije, njihovoj građi i funkciji. Kako bi uspješno obavljali operativne poslove, učenici trebaju 
ovladati korištenjem različitih mašina, alata i uređaja, uključujući optičke i elektroničke mjerne sisteme, 
koji se koriste u autoservisima, autolimarskim i autolakirerskim radionicama. 
  
Cilj oblasti operativni poslovi je osposobljavanje učenika za ručnu i mašinsku obradu  preoblikovanja 

limova, spajanje dijelova od lima raznim metodama (lijepljenje, lemljenje, zavarivanje...), pripremu 

podloga za bojenje različitim postupcima (struganjem stare boje, brušenjem, čišćenjem, kitanjem, 

izravnavanjem i dr.), te nanošenje boje ili laka. Kroz ovu oblast nastavnog predmeta Tehnologija 

zanimanja usvajaju se znanja o površinskim zaštitama materijala korištenjem različitih sredstava.  

Učenici se podstiču komunikaciji, ravnopravnoj podjeli zadataka i timskom radu što doprinosi 

efikasnosti operativnih aktivnosti.  

OBLAST C: Zaštita zdravlja i životne okoline 

Aktivnosti u oblasti zaštite zdravlja i životne okoline u okviru nastavnog predmeta Tehnologija 
zanimanja usmjerene su na očuvanje zdravlja radnika, s posebnim naglaskom na upoznavanje 
učenika s postupcima zaštite prilikom korištenja alata i uređaja. Prioritet je obučiti učenike da 
prepoznaju opasnosti od požara i eksplozija te da razumiju mjere zaštite i postupke gašenja. Uz to, 
važno je da učenici usvoje pravilne metode pružanja prve pomoći povrijeđenim osobama.  

U autolimarskoj i autolakirerskioj djelatnosti koriste se različiti materijali i procesi koji mogu 
negativno uticati na životnu sredinu. Stoga je neophodno učenike educirati o ekološkim aspektima 
njihovog rada. Kroz ovaj nastavni predmet učenici stiču znanja o pravilnom upravljanju otpadom, s 
posebnim fokusom na opasne materijale poput boja, lakova, rastvarača i ulja, te o pravilnom 
skladištenju i zbrinjavanju tih materijala. Pored toga, učenici se osposobljavaju za efikasno korištenje 
resursa, poput materijala i energije, čime se doprinosi smanjenju negativnog uticaja na okolinu. 
Poseban značaj pridaje se razumijevanju zakona i standarda vezanih za zaštitu životne sredine, kako 
bi učenici postali odgovorni stručnjaci koji će u praksi poštovati ekološke norme.  

A 
ANALIZA, PLANIRANJE I ORGANIZACIJA  RADA 

Ishod učenja 

A.1.1. Izrađuje plan 
radnih zadataka u oblasti 
autolimarskih i 
autolakirerskih radova, na 
temelju tehničko-
tehnološke 
dokumentacije. 

 

 

A.1.2. Organizuje radne 
procese u autolimarskim i 
autolakirerskim radovima 
kako bi optimizovao 
efikasnost i kvalitet 
usluga. 

 

 

A.1.3. Pocjenjuje 
efikasnost korištenih 
digitalnih alata u odnosu 
na zadatak. 

 

 

Indikatori 
 
A.1.1.1. Tumači tehničko-tehnološku dokumentaciju, kataloge i uputstva o 
konstrukciji vozila i vrstama materijala. 
A.1.1.2. Procjenjuje  stepen i vrstu oštećenja karoserije vozila te odabire 
optimalan postupak popravke i lakiranja, uzimajući u obzir tehnološke 
zahtjeve i obim radova. 
A.1.1.3. Navodi vrste alata, materijala i zaštitnih premaza koji se koriste u 
autolimarskim i autolakirerskim radovima. 
 
 
 
A.1.2.1. Objašnjava principe raspodjele poslova unutar tima na osnovu 
radnog naloga, definišući odgovornosti i uloge članova tima u procesu 
popravke i lakiranja vozila. 
A.1.2.2. Predlaže načine optimizacije utroška vremena, materijala i energije 
prilikom planiranja i izvođenja autolimarskih i autolakirerskih radova. 
A.1.2.3. Primjenjuje principe organizacije rada u skladu s tehnološkim 
standardima. 
 
A.1.3.1. Odabire odgovarajuće digitalne alate i softverske programe iz oblasti 
autotehnike za analizu, planiranje i praćenje procesa popravke limarije i 
lakiranja karoserije. 
A.1.3.2. Primjenjuje digitalne tehnologije za preciznu procjenu štete i 
planiranje popravki. 
A.1.3.3. Kritički ispituje rezultate softverske simulacije u svrhu procjene 
efikasnosti i preciznosti predloženih metoda popravke limarije i lakiranja 
karoserije.   

KLJUČNI SADRŽAJI 

Tehničko-tehnološka dokumentacija, radni nalog, narudžba, trebovanje materijala, radna lista, tehnološka 
karta (operacijski list), alati, katalozi, uputstava i šema sastava vozila; Organizacija radnog procesa i 
upravljanje resursima; Softverske simulacije i dijagnostika. 

PREPORUKE ZA OSTVARENJE ISHODA 

 Srednje I 

Godine učenja i podučavanja predmeta: 1 

PK4 – Odgojno-obrazovni ishodi 

1. Mogućnosti efikasnog učenja i poučavanja tematske cjeline – metodičke smjernice 

Efikasno učenje i poučavanje tematske oblasti Analiza, planiranje i organizacija rada u okviru nastavnog 
predmeta Tehnologija zanimanja autolimara/autolakirera zahtijeva sistematičan teorijski pristup koji 
omogućava dublje razumijevanje radnih procesa u struci. Nastava treba obuhvatiti analizu poslova, 
optimizaciju resursa i korištenje tehničko-tehnološke dokumentacije, uključujući softverske alate za 
procjenu oštećenja i planiranje popravki. Vizualizacija putem dijagrama, studija slučaja i multimedijalnih 
prezentacija olakšava usvajanje ključnih pojmova, dok interaktivne metode, poput diskusija i simulacija 
radnih scenarija, podstiču aktivno učešće učenika. Integracija digitalnih tehnologija, uključujući mjerne 
uređaje i softvere za analizu boja i materijala, osigurava njihovu pripremu za rad u savremenim servisnim 
uslovima. Projektna i problemska nastava razvija timski rad i donošenje odluka u realnim situacijama, dok 
se poseban akcenat stavlja na kvalitet usluga, zadovoljstvo klijenata, ekonomičnost i održivost poslovanja.  

2. Mogućnost ostvarivanja međupredmetne povezanosti – međupredmetna korelacija 

Moguće je ostvariti međupredmetnu korelaciju sa nastavnim predmetom Praktična nastava, čime se 
povezuju teorijska znanja i njihova primjena u stvarnim radnim uslovima. Radionice postaju prostor u kojem 
učenici koriste stečeno znanje kroz rad sa alatima, materijalima i tehnologijama specifičnim za autolimarsku 
i autolakirersku struku. Kroz konkretne zadatke učenici razvijaju vještine analize oštećenja vozila, planiranja 
radnih aktivnosti i raspoređivanja resursa. Povezivanje sa poduzetništvom pomaže učenicima da shvate 
značaj održivih rješenja i optimizacije resursa u industriji. Povezivanje sa nastavnim predmetom Matematika 
u struci omogućava učenicima primjenu matematičkih vještina za izračunavanje potrebnih resursa, 
planiranje utroška materijala i vremena, što direktno utiče na efikasnost i produktivnost. Kroz Crtanje s 
osnovama bojenja učenici razvijaju estetske vještine, bitne za kvalitetan izgled vozila. U okviru nastave 
nastavnog predmeta Engleski jezik, učenici usvajaju terminologiju i međunarodne standarde, što je ključno 
za profesionalnu komunikaciju. Ova međupredmetna povezanost omogućava učenicima da povežu teoriju 
sa praksom, pripremajući ih za izazove u savremenim autolimarskim i autolakirerskim uslugama. 

3. Mogućnosti odgojnog djelovanja i razvoja ključnih kompetencija – kompetencijski pristup 

Kroz učenje nastavnog predmeta Tehnologija zanimanja, učenici stiču niz stručnih, tehničkih i općih 
kompetencija. Razvijanjem sposobnosti analize tehničke dokumentacije osiguravaju preciznost i kvalitet 
radova te unapređuju svoje praktične i analitičke vještine. Digitalna kompetencija razvija se kroz korištenje 
softverskih alata za analizu oštećenja i planiranje popravki, dok matematičke vještine dolaze do izražaja pri 
izračunavanju utroška materijala i optimizaciji radnih procesa. Kritičko razmišljanje i rješavanje problema 
unapređuju se analizom štete na vozilu i donošenjem odluka o metodama popravke. Timski rad i 
komunikacijske vještine jačaju kroz organizaciju rada u servisnim uslovima, dok se ekološka svijest razvija 
primjenom održivih materijala i odgovornim raspolaganjem resursima. Preciznost, tačnost i odgovornost 
postaju ključni elementi rada, čime učenici ne samo da stiču stručno znanje, već i usvajaju navike važne za 
profesionalni razvoj i cjeloživotno učenje. 

B 
OPERATIVNI POSLOVI 

Ishod učenja 

 

B.1.1. Primjenjuje 
postupke ocrtavanja i 
sječenja limova u skladu s 
tehničkim zahtjevima. 

 

 

Indikatori 
 
B.1.1.1. Objašnjava principe i tehnike ocrtavanja oblika na limu prema 
tehničkom nacrtu i specifikacijama popravke.  
B.1.1.2. Odabire vrste alata i mašina za sječenje limova, njihove karakteristike 
i primjenu u autolimarskim radovima. 
B.1.1.3. Upoređuje različite metode sječenja limova (ručne, mehaničke i 
termičke metode) u skladu s vrstom materijala i specifičnostima zadatka. 

B.1.2.  Objašnjava 
postupke obrade i 
preoblikovanja limova u 
autolimarskim i 
autolakirerskim 
procesima. 

 

B.1.3. Razlikuje različite  
metode spajanja dijelova 
od lima u autolimarskim i 
autolakirerskim. 

 

 

B.1.4. Objašnjava 
postupke pripreme, 
bojenja i lakiranja 
karoserije u skladu s 
tehničkim standardima. 

 

B.1.2.1. Opisuje vrste limova koji se koriste u automobilskoj industriji. 
B.1.2.2. Demonstrira postupke preoblikovanja limova (savijanje, istezanje, 
presovanje, uvijanje) u skladu s tehničkim zahtjevima i materijalnim svojstvima. 
B.1.2.3. Objašnjava faktore koji utiču na kvalitet preoblikovanja limova i 
povezuje ih s primjenom odgovarajućih alata i tehnoloških postupaka. 
 
 
B.1.3.1. Objašnjava metode i tehnike spajanja limova (zavarivanje, lemljenje, 
lijepljenje, mehaničko spajanje) i njihovu primjenu u autolimarskim radovima. 
B.1.3.2. Opisuje vrste materijala, alata i opreme koji se koriste za različite 
postupke spajanja limova. 
B.1.3.3. Procjenjuje čvrstoću i kvalitet spojeva te prepoznaje greške. 
 
 
B.1.4.1 Procjenjuje stanje površine karoserije i određuje odgovarajuće 
postupke pripreme za bojenje i lakiranje. 
B.1.4.2. Opisuje metode i materijale za uklanjanje stare boje, hrđe i nečistoća 
s površine karoserije. 
B.1.4.3. Objašnjava tehnike nanošenja temeljnih premaza, zaštitnih slojeva, 
bojenja i lakiranja u skladu s tehničkim standardima i zahtjevima proizvođača 
vozila.  
B.1.4.4. Procjenjuje kvalitet završne obrade i predlaže korektivne mjere za 
poboljšanje izgleda i zaštite karoserije. 

KLJUČNI SADRŽAJI 

Alati i pribor za ocrtavanje, postupci ocrtavanja/sa crteža, pomoću šablona ili po uzorku; sječenja lima 
ručnim, polužnim i vibracionim makazama; savijanje, isijecanje, razvlačenje limova, lijepljenje, lemljenje, 
zavarivanje i zakivanje limova; brušenja, čišćenja i kitanja, zaštita od korozije, bojenje, lakiranje i 
plastificiranje. 

 

PREPORUKE ZA OSTVARENJE ISHODA 

1. Mogućnosti efikasnog učenja i podučavanja – metodičke smjernice 

Nastavni predmet Tehnologija zanimanja treba se realizovati kroz praktičan rad i aktivno učešće učenika u 
svim fazama pripreme, obrade i završne obrade materijala. Kroz praktičnu primjenu stečenih znanja, učenici 
razvijaju vještine potrebne za obavljanje autolimarskih zadataka. Nastava bi trebala biti organizovana tako 
da učenici aktivno učestvuju u procesima ocrtavanja, sječenja, obrade i spajanja limova, kao i pripreme i 
bojenja karoserijskih površina. Nastavnik, pored usmenog izlaganja, treba koristiti nastavna sredstva 
predviđena normativom za ovaj nastavni predmet. Za efikasno učenje i podučavanje, učionica ili kabinet 
trebaju biti opremljeni uzorcima različitih vrsta limova, alatima za obradu i spajanje, te modelima bojenih i 
nelakiranih površina za analizu završne obrade. Osim pripremljenih materijala, nastavu je poželjno obogatiti 
video prezentacijama, demonstracijama i studijama slučaja kako bi učenici povezali teorijska znanja s 
realnim situacijama u industriji. Poseban značaj imaju posjete preduzećima i školskim radionicama, gdje 
učenici mogu vidjeti primjenu savremenih tehnologija u realnim uslovima. Praktične vježbe, demonstracije 
i analiza uzoraka materijala omogućavaju učenicima da steknu potrebne kompetencije i povežu teorijska 
znanja sa stvarnim radnim okruženjem.  

 

2. Mogućnost ostvarivanja međupredmetne povezanosti – međupredmetna korelacija 

Ovaj nastavni predmet omogućava povezivanje teorijskih znanja s praktičnim vještinama kroz korelaciju s 
drugim nastavnim predmetima. Postoji jasna povezanost s Matematikom u struci, posebno pri konstrukciji 
geometrijskih likova, izučavanju površina omotača i zapremine tijela. Osim toga, tematske cjeline nastavnog 
predmeta Tehnologija zanimanja usko su povezane s Praktičnom nastavom, gdje učenici primjenjuju 
stečena znanja u realnim radnim uslovima. Kroz rad na konkretnim zadacima, učenici donose odluke o 
izboru materijala, alata i tehnika rada, što doprinosi njihovoj stručnoj kompetentnosti i osposobljenosti za 
rad u struci. 

 

3. Mogućnosti odgojnog djelovanja i razvoja ključnih kompetencija – kompetencijski pristup 

Učenik razvija sposobnost analize kroz prepoznavanje i razumijevanje tehničkih zahtjeva u obradi materijala 
i izvođenju autolimarskih zadataka. Također, razvija preciznost, odgovornost i tačnost kroz detaljno 
opisivanje postupaka obrade, spajanja i bojenja materijala. Jasno izražavanje tehničkih informacija ključno 
je za efikasnu komunikaciju unutar radne okoline i među kolegama, čime se poboljšava organizacija rada i 
timska saradnja. Pored tehničkih vještina, učenik također razvija ključne kompetencije poput kritičkog 
mišljenja, rješavanja problema, komunikacije i timskog rada. Kritičko mišljenje pomaže učeniku da prepozna 
izazove u radnim procesima, donese informirane odluke i primijeni odgovarajuća rješenja. Komunikacijske 
vještine omogućavaju efikasnu razmjenu informacija, a timski rad doprinosi uspješnoj realizaciji zadataka i 
projekata u automobilskoj industriji. 

C 
ZAŠTITA ZDRAVLJA I ŽIVOTNE OKOLINE 

Ishod učenja 

C.1.1. Primjenjuje mjere 
zaštite zdravlja u 
autolimarskoj i 
autolakirerskoj industriji. 

 

C.1.2. Procjenjuje 
ekološke aspekte rada i 
pravilno upravljanje 
otpadom. 

Indikatori 
 
C.1.1.1. Identificira opasnosti pri korištenju alata i uređaja te primjenjuje mjere 
zaštite. 
C.1.1.2. Objašnjava postupke zaštite od požara i eksplozija u radnom 
okruženju. 
 
 
C.1.2.1. Procjenjuje uticaj materijala poput boja, lakova, rastvarača i ulja na 
okolinu te primjenjuje postupke za njihovo zbrinjavanje. 
C.1.2.2. Primjenjuje zakonske i ekološke standarde kako bi osigurao 
usklađenost sa propisima o zaštiti životne sredine. 

KLJUČNI SADRŽAJI 

Mjere zaštite na radu, mjere zaštite od požara, mjere za zaštitu od buke, mjere za pružanje prve pomoći; 
Zakoni i standardi vezani za zaštitu životne sredine. 
 

PREPORUKE ZA OSTVARENJE ISHODA 

1. Mogućnosti efikasnog učenja i podučavanja – metodičke smjernice 

Za ostvarivanje odgojno - obrazovnih ishoda učenja u nastavnom predmetu Tehnologija zanimanja 
autolimara/autolakirera, nastava treba biti usmjerena na interaktivne i teorijski podržane metode 
podučavanja. Nastava nastavnog predmeta Tehnologija zanimanja podrazumijeva detaljno usvajnje ključnih 
pojmova i stručne terminologije kao i objašnjenje tehnoloških procesa, standarda zaštite na radu, zaštite od 
požara, zaštite od buke, kao i mjere za pružanje prve pomoći. Učenici će se upoznati sa zakonima i 
standardima vezanim za zaštitu životne sredine, a u vezi sa  autolimarskim i autolakirerskim procesima, te 
kako primjena tih propisa utiče na kvalitet i sigurnost rada. Pored toga, nastava treba obuhvatiti analizu 
mjera zaštite na radu, mjera zaštite od požara, mjera za zaštitu od buke i mjere za pružanje prve pomoći, s 

posebnim naglaskom na njihovu primjenu u industriji i svakodnevnom radu u autolimarskim i 
autolakirerskim radionicama. Kroz predavanja, studije slučaja i analize stvarnih radnih situacija, učenici će 
razvijati sposobnosti za primjenu tehničkih zahtjeva i normi u realnim uslovima. Nastava također 
podrazumijeva istraživanje novih tehnologija koje se primjenjuju u ovoj struci, kao i važnost očuvanja 
životne sredine kroz odgovorno upravljanje materijalima i otpadom u procesu popravke i lakiranja vozila. 

2. Mogućnosti ostvarivanja međupredmetne povezanosti – međupredmetne korelacije 

Moguće je ostvariti međupredmetnu povezanost sa nastavnim predmetom Hemija u struci, gdje se učenici 
upoznaju s hemijskim sastavom boja, lakova, rastvarača i drugih materijala koji se koriste u autolimarskoj i 
autolakirerskoj industriji. Razumijevanje hemijskih reakcija i svojstava ovih supstanci ključno je za njihovu 
sigurnu upotrebu, pravilno skladištenje i zaštitu zdravlja na radnom mjestu. Učenici razvijaju svijest o 
smanjenju negativnog uticaja na životnu sredinu kroz reciklažu, ekološki prihvatljive metode rada i 
racionalno korištenje resursa. 

3. Mogućnosti odgojnog djelovanja i razvoja ključnih kompetencija – kompetencijski pristup 

Kompetencijski pristup u nastavi nastavnog predmeta Tehnologija zanimanja omogućava učenicima razvoj 
ključnih vještina koje su od velike važnosti za uspješan rad i odgovorno ponašanje u društvu. Ovaj pristup 
stavlja naglasak na aktivno učenje, razvoj radnih navika, odgovornosti i svijesti o zaštiti zdravlja i životne 
sredine. Kroz odgojno djelovanje i praktične vježbe, učenici stiču znanja o sigurnom rukovanju alatima, 
zaštiti na radu te pravilnom upravljanju opasnim materijalima. Simulacije zaštite od požara i pružanja prve 
pomoći dodatno razvijaju odgovornost prema sebi i okolini. Kompetencije koje učenici stiču obuhvataju 
zaštitu zdravlja i sigurnost na radu, kao i odgovorno ponašanje u radnom okruženju. Također, učenici 
razvijaju ekološku odgovornost, svijest o reciklaži i smanjenju negativnog uticaja na životnu sredinu, čime 
se dodatno pripremaju za odgovorno djelovanje u industriji i društvu. 

Moderna nastava iz nastavnog predmeta Tehnologija zanimanja za zanimanje autolimar/autolakirer treba 

omogućiti učenicima sticanje funkcionalnih znanja i vještina primjenjivih u stvarnim radnim situacijama, kako 

za autolimare, tako i za autolakirere. Podučavanje treba organizovati da podstiče logičko razmišljanje, analizu 

i rješavanje problema. Učenici trebaju razviti sposobnost istraživanja, povezivanja teorijskih znanja s 

praktičnim zadacima i donošenja odluka na osnovu stručnih analiza. 

Učenje treba biti koncipirano tako da kroz praktične primjere, simulacije i rad u radionicama učenici razvijaju 

stručne kompetencije, i to kako u području obrade karoserije za autolimare, tako i u tehnikama bojenja i 

lakiranja za autolakirere. Aktivnim učenjem i korištenjem savremenih alata i tehnologija, učenici usvajaju nova 

znanja i brže se prilagođavaju radnim uslovima. Poseban naglasak stavlja se na razumijevanje tehnologije 

obrade i popravke karoserije, kao i na tehnike bojenja i lakiranja – od analize oštećenja do završne obrade i 

zaštite vozila. Kroz nastavu učenici ne samo da uče kako se određeni postupci izvode, već i zašto su određene 

tehnike i materijali najprikladniji u različitim situacijama, čime se postiže dublje razumijevanje struke i bolja 

primjena znanja u praksi. 

Nastava treba uključiti rad s digitalnim tehnologijama i softverskim alatima za analizu i planiranje popravki, 

kako u autolimarskom, tako i u autolakirerskom procesu. Korištenje savremenih dijagnostičkih uređaja, 3D 

modeliranja i simulacija doprinosi boljem razumijevanju tehničkih procesa i priprema učenike za rad u 

savremenim servisnim centrima. 

Podučavanje se treba zasnivati na metodama kao što su demonstracija, praktičan rad, grupni i individualni 

pristup te rješavanje konkretnih problema iz prakse. Ova kombinacija metoda omogućava razvoj analitičkih 

sposobnosti, kritičkog mišljenja i kreativnosti u rješavanju problema.  

Odgovornost nastavnika je stvaranje podsticajnog okruženja u kojem učenici slobodno izražavaju svoja 

razmišljanja, diskutiraju o tehničkim rješenjima i međusobno sarađuju. Aktivnim uključivanjem učenika u 

nastavni proces razvija se njihova motivacija i spremnost za profesionalni razvoj. Implementacija savremenih 

metoda i tehnologija omogućava učenicima sticanje ključnih kompetencija neophodnih za uspješno 

uključivanje na tržište rada. 

Za kvalitetnu realizaciju nastave neophodno je osigurati adekvatne uslove rada u kabinetima i radionicama, 

uključujući dovoljno prostora, odgovarajuće alate i savremenu opremu. Multimedijalni sadržaji, poput 

edukativnih video materijala, digitalnih simulacija i interaktivnih prezentacija, igraju ključnu ulogu u 

vizualizaciji procesa i usvajanju znanja. Učenici bi trebali imati pristup tehničkim crtežima, shemama i 

demonstracijama kako bi bolje razumjeli radne procese. 

Nastava se može organizovati u grupnom i individualnom obliku. Grupni rad omogućava učenicima zajedničku 

analizu i rješavanje problema, razmjenu ideja i praktičnu primjenu znanja, dok nastavnik ima ulogu mentora. 

Ovaj pristup razvija timski duh, profesionalnu odgovornost i sposobnost donošenja odluka. Individualni rad 

omogućava učenicima da rade vlastitim tempom, fokusirajući se na specifične zadatke prilagođene njihovim 

sposobnostima. Posebna pažnja treba biti posvećena pružanju podrške učenicima kojima je potrebna, kao i 

obezbjeđivanju dodatnih izazova za napredne učenike. Online resursi, video tutorijali i softverske simulacije 

mogu dodatno unaprijediti individualno učenje. 

U procesu učenja ključnu ulogu imaju metode demonstracije, crtanja, ilustracija, usmenog izlaganja i rad sa 

specijalizovanim softverima. Demonstracija omogućava učenicima da kroz praktične primjere vide postupke 

PK5 – Učenje i podučavanje 

popravki, lakiranja i bojenja, dok crtanje i ilustracije doprinose boljem razumijevanju tehničkih specifikacija i 

planiranja popravki. Rad sa softverima za procjenu štete, planiranje popravki i simulaciju bojenja i lakiranja 

razvija digitalne kompetencije i povezuje tradicionalne metode rada sa savremenim tehnologijama. 

Ovakav pristup osposobljava učenike za analizu i planiranje radnih zadataka, organizaciju procesa, korištenje 

digitalnih alata te izvođenje pripremnih i popravnih radova karoserije, bojenja i lakiranja, u skladu s tehničkim 

standardima i ekološkim normama. 

Vrednovanje u nastavnom predmetu Tehnologija zanimanja obuhvata kontinuirano praćenje odgojno – 

obrazovnog rada i nivoa ostvarenosti odgojno – obrazovnih ishoda učeničkih postignuća.  Cilj vrednovanja je 

poticanje učenika na aktivno učešće u nastavi i praktičnom radu čime se omogućava postupni razvoj 

kompetencija. 

Kontinuirano vrednovanje provodi se kroz različite oblike procjene, uključujući usmene, pisane i praktične 

zadatke. Nastavnik tokom svakog nastavnog časa prati napredak učenika i pruža povratnu informaciju 

učenicima. Testovi, praktični zadaci i projektni radovi omogućavaju prilagođavanje nastavnih metoda 

potrebama učenika. Portfolio radova dodatno olakšava evaluaciju stečenih kompetencija i pripremu za tržište 

rada. 

Pisana provjera znanja uključuje testove, zadatke objektivnog tipa, pisane izvještaje i referate o praktičnim 

radovima, čime se postiže objektivnost i ujednačenost vrednovanja. Vrednovanje praktičnog rada posebno je 

važno jer omogućava procjenu stečenih vještina u realnim radnim situacijama. Učenici se vrednuju na temelju 

izvedbe zadataka, rukovanja alatima, poštivanja tehnoloških postupaka i pridržavanja mjera zaštite na radu. 

Samovrednovanje učenika ima ključnu ulogu u razvoju profesionalne samostalnosti i odgovornosti. Učenici 

valoriziraju vlastiti rad, prepoznaju područja za poboljšanje i usmjeravaju se ka unapređenju svojih vještina. 

Kako bi se ovaj proces pravilno provodio, učenike je potrebno upoznati s kriterijima procjene rada. 

Bez obzira na tehniku ocjenjivanja, važno je da zadaci budu pažljivo odabrani kako bi odražavali ciljeve 

nastavnog predmeta. Također, učenici trebaju biti upoznati s kriterijima ocjenjivanja i nakon svakog 

vrednovanja dobiti konstruktivne povratne informacije o svojim postignućima. Preporučuje se kombinacija 

različitih tehnika vrednovanja kako bi se postigla što objektivnija procjena. 

Nastavnici imaju slobodu izbora metoda vrednovanja u skladu sa definisanim  odgojno obrazovnim ishodima. 

Projektni zadaci i praktični rad potiču razvoj kreativnosti, poduzetnosti i komunikacijskih vještina kod učenika. 

Kriteriji vrednovanja mogu obuhvatiti kvalitetu izvedbe, preciznost, pridržavanje tehnoloških normi, završnu 

obradu i refleksiju o radu. Vrednovanje projektnih zadataka temelji se na kvaliteti pisanog izvještaja, dubini 

analize dobivenih rezultata te sposobnosti učenika da jasno i logički argumentira svoje zaključke. 

Vrednovanje vještina i primjene znanja od suštinske je važnosti jer omogućava cjelovitu procjenu učeničkih 

postignuća i spremnost za rad u struci.  

Poželjno je da učenici preuzmu odgovornost za vlastito učenje, povezuju stečena znanja u logičku cjelinu i teže 

dubljem razumijevanju struke. 

PK6 – Vrednovanje u predmetnom kurikulumu 


